SVE NAŠE SREBRENICE

Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s, njegovu časnu porodicu, ashabe, šehide i sve dobre i iskrene robove.

Uzvišeni Allah je rekao: ''Ko ubije nekoga, koji nije ubio nikoga i nije nered činio na Zemlji, taj kao da je sve ljude poubijao.'' (El-Maide, 32.)

Braćo moja u Islamu! Danas se, već devetnaestu godinu zaredom, prisjećamo 10.000 ubijene braće i sestara u Srebrenici, odnosno, prema prethodnoj kur'anskoj konstataciji, oko 60 000 000 000 000 (60 biliona) ljudi, koje su pobili Allahovi neprijatelji sa željom da ugase svjetlo Allahove vjere. Međutim, ubili jesu, ali Allahovo svjetlo ugasili nisu, jer to niko od ljudi ne može učiniti.

Današnjim učenjem Ja Sina prisjetili smo se i onih beba, koje su osjetile svu gorčinu Dunjaluka, koje su ubijene u majčinom stomaku ili odmah nakon rođenja. Prisjetili smo se i druge ubijene djece, koja nisu imala priliku da djetinjstvo provedu u igri i radosti. Prisjetili smo se i ubijenih žena i staraca, čija je jedina krivica bila ta što su govorili: ''Naš Gospodar je Allah.''

Danas izražavamo žaljenje što ne možemo biti prisutni na dženazi za 175 naše braće i sestara, koji će danas biti pokopani u memorijalnom centru u Potočarima.


Danas se prisjećamo i grčimo zbog licemjerstva cijelog svijeta, kome pripada i ova Evropa, koji su ljudima u Srebrenici dali lažnu nadu i sigurnost, a onda ih prepustili dželatima. Njima šaljemo sljedeću poruku i pitanje: ''Ubili ste nedužne ljude. Kako možete mirno spavati?''

Braćo! Zašto se moramo prisjećati genocida u Srebrenici? Zato naši neprijatelji još uvijek nisu završili svoj posao. Mnogi su preživjeli. Njih (Bošnjaka) je sada preko 50% u Bosni i Hercegovini i nemojte misliti da su oni sada sigurni od nekih novih vukova. 

Od tih vukova nismo sigurni ni mi ovdje u takozvanoj Evropi. Sjetite se da Inkvizicija nije učinjena u Bosni. Naravno, ta licemjerna Evropa nas neće neće klati i ubijati, ali nas hoće ubiti i uništiti asimilacijom. Pogledajte šta rade sa nama i sa našom djecom! To je demokratska inkvizicija.

Braćo moja! Uz svu bol koju osjećamo zbog ubistva nevinih ljudi u Srebrenici, ne smijemo zaboraviti i ostalu braću i sestre, koji su ubijeni u drugim gradovima naše drage Bosne. 

Također, ne smijemo zatvoriti oči pred ubistvima naše braće i sestara u Gazi i Myanmaru, koji već godinama, svakog dana, proživljavaju ''Srebrenicu'', koji ni u ramazanu ne mogu biti rahat.
Isto tako, naše oči moraju biti uprte i u Egipat, Siriju i Irak, gdje neki ubačeni elementi koji sebe nazivaju muslimanima, svakog dana terorišu i ubijaju našu nedužnu braću i sestre.

I dok su se licemjerne muslimanske zemlje, koje mogu nešto uraditi, okrenule od naše potlačene braće i sestara, mi to ne smijemo učiniti. Mi im moramo pomoći. Ne možemo to učiniti oružjem, ali možemo slanjem novca, učenjem dova i razmišljanjem o sljedećim hadisima: 


Poslanik, a.s., je rekao: ''Doći će vrijeme kada će se ujediniti narodi protiv vas kao što se ujedine i okupe gladne osobe oko sofre!'' Neko upita: ''Hoće li nas tada biti malo, Allahov Poslaniče?'', a on odgovori: ''Naprotiv! Vas će tada biti puno, ali ćete biti kao pjena koju nosi vodena bujica. Allah će iz srca vaših neprijatelja odstraniti strah i poštovanje prema vama a u vaša srca će ubaciti el-vehn.'' Ashabi upitaše: ''A šta je to el-vehn, Allahov Poslaniče?'' On odgovori: ''Ljubav prema Dunjaluku i strah od smrti.'' (Ebu Davud, Ahmed, Taberani i dr.)

U drugom hadisu Poslanik, a.s., veli: ''Allah mi je sažeo Zemlju pa sam vidio njene istoke i zapade. Vlast mog ummeta će doprijeti tamo koliko mi je Zemlje sažeto. Date su mi riznice zlata i srebra. Zatražio sam od svoga Gospodara da ne uništi moj ummet sušnim godinama, i da nad njima ne zavlada njihov neprijatelj, neko ko nije od njega, pa da ga uništi. Moj Gospodar mi je tada rekao: 'Muhammede, Ja kada nešto odredim, to se ne mijenja. Dao sam ti da ummet neće biti uništen općom glađu, niti će ga njegov neprijatelj uništiti pa tamam kad bi se udružio sa svih krajeva protiv njega. Ali će se oni međusobno uništavati i porobljavati.''' (Muslim, Tirmizi, Ebu Davud, Ibn Madže i Ahmed)

U trećem hadisu Poslanik, a.s., poručuje: ''Moje sljedbenike će pogoditi bolest ranijih naroda.'' Ashabi upitaše: ''Allahov Poslaniče, koja je to bolest ranijih naroda?'' On odgovori: ''Razuzdanost, obijest, umišljenost, zaokupljenost imetkom i posvećenost Dunjaluku, međusobna mržnja i zavist, sve dok ne zavlada nasilje.'' (Hakim i Taberani)

Braćo moja! Navedeni hadisi govore o predznacima Smaka svijeta, koji se, evo, nalazi pred našim vratima. Zato razmislimo o navedenim hadisima i na vrijeme uzmimo pouku!

Gospodaru naš, pomozi nama a i ostaloj potlačenoj braći i sestrama u svijetu da sačuvamo svjetlo Islama, upiši među šehide ubijene nedužne Bošnjake a i ostale muslimane u cijelom svijetu, kazni zločince još na ovome svijetu i ostavi ih bez poroda i pomena, sačuvaj nas od iskušenja koja ne možemo podnijeti, oprosti nam grijehe i počasti nas u Džennetu druženjem sa poslanicima, šehidima, iskrenim i dobrim ljudima. Amin.
